
ԵԶՐԱԿԱՑՈՒԹՅՈՒՆ
«ՊԱՏՄԱՄՇԱԿՈՒԹԱՅԻՆ ԺԱՌԱՆԳՈՒԹՅԱՆ ԳԻՏԱՀԵՏԱԶՈՏԱԿԱՆ ԿԵՆՏՐՈՆԻ` ՀՆԱԳԻՏԱԿԱՆ ԳՏԱԾՈՆԵՐԻ ՎԵՐԱԿԱՆԳՆՄԱՆ ԵՎ ՊԱՀՊԱՆՄԱՆ ՀԱՄԱՐ ՍԱՐՔԱՎՈՐՈՒՄՆԵՐԻ ԲԱՐԵԼԱՎՄԱՆ ԾՐԱԳԻՐ» ՀԱՅՏԱԳՐԵՐԻ ՓՈԽԱՆԱԿՄԱՆ ՁԵՎՈՎ 2018 ԹՎԱԿԱՆԻ ՓԵՏՐՎԱՐԻ 16-ԻՆ ԿՆՔՎԱԾ ԴՐԱՄԱՇՆՈՐՀԻ ՀԱՄԱՁԱՅՆԱԳՐԻ ՀԱՍՏԱՏՄԱՆ (ՎԱՎԵՐԱՑՄԱՆ) ԱՐՏԱՔԻՆ ՔԱՂԱՔԱԿԱՆ ՆՊԱՏԱԿԱՀԱՐՄԱՐՈՒԹՅԱՆ մասին
Վերջին տարիներին Հայաստանի և Ճապոնիայի փոխհարաբերություններում  գրանցվել է շարունակական առաջընթաց և զարգացում: 2017թ. լրացավ Հայաստանի և Ճապոնիայի միջև դիվանագիտական հարաբերությունների հաստատման             25-ամյակը: 2010թ. Տոկիոյում Հայաստանի, իսկ 2015թ. Երևանում Ճապոնիայի դեսպանությունների բացումը նպաստեց երկու երկրների հարաբերությունների ավելի դինամիկ զարգացմանը: Հաճախակի են դարձել տարբեր մակարդակներով փոխայցելությունները: Երկու երկրների արտաքին գործերի գերատեսչությունների միջև տեղի են ունենում պարբերական խորհրդակցություններ: Բարձր մակարդակի վրա են գտնվում միջխորհրդարանական կապերը: Առկա է արդյունավետ համագործակցություն նաև միջազգային կազմակերպությունների շրջանակներում: 
Համագործակցության կարևոր ոլորտներից է հանդիսանում Ճապոնիայի կառավարության կողմից Հայաստանին տրամադրվող Զարգացման պաշտոնական օգնությունը, որը հիմնականում իրականացվում է Ճապոնիայի միջազգային համագործակցության գործակալության (Japan International Cooperation Agency – JICA) միջոցով: Ծրագրերը ներառում են ճապոնական արժույթով արտոնյալ վարկերի տրամադրում, մեծածավալ և այլ դրամաշնորհների հատկացում, տեխնիկական օգնության ցուցաբերում, ինչպես նաև՝ Հայաստանի ոչ կառավարական կազմակերպությունների հետ համատեղ փոքրածավալ դրամաշնորհային ծրագրերի իրականացում:  Ճապոնիայի կառավարության կողմից Զարգացման պաշտոնական աջակցության շրջանակներում ՃՄՀԳ միջոցով Հայաստանում իրականացված ծրագրերի գումարները 1994թ. սկսած կազմել են. արտոնյալ վարկեր՝ շուրջ 300 մլն. ԱՄՆ դոլար, դրամաշնորհներ՝ շուրջ 79 մլն. ԱՄՆ դոլար, տեխնիկական համագործակցություն /ծրագրեր և դասընթացներ/՝ շուրջ 11.5 մլն. ԱՄՆ դոլար ծրագրերի համար և շուրջ 10 մլն. ԱՄՆ դոլար դասընթացների համար: 

 «Պատմամշակութային ժառանգության գիտահետազոտական կենտրոնի` հնագիտական գտածոների վերականգնման և պահպանման համար սարքավորումների բարելավման ծրագիր» հայտագրերի փոխանակման ձևով 2018 թվականի փետրվարի 16-ին կնքված դրամաշնորհի համաձայնագրով նախատեսվում է Հայաստանի Հանրապետությանը տրամադրել 69,700,000 ճապոնական իեն գումարի չափով դրամաշնորհ, որի միջոցները կուղղվեն Հայաստանի տարածքում հնագիտական նմուշների հայտնաբերման, վերականգման ու պահպանման, ինչպես նաև տվյալների ժամանակակից բազայի ստեղծման համար տեխնիկական միջոցների ձեռքբերմանը:
Ելնելով վերոգրյալից՝ «Պատմամշակութային ժառանգության գիտահետազոտական կենտրոնի` հնագիտական գտածոների վերականգնման և պահպանման համար սարքավորումների բարելավման ծրագիր» հայտագրերի փոխանակման ձևով 2018 թվականի փետրվարի 16-ին կնքված դրամաշնորհի համաձայնագրի հաստատումը (վավերացումը) ՀՀ վարած արտաքին քաղաքականության առումով նպատակահարմար է։

